Nýir hrútar á sæðingastöðvarnar haustið 2008

	


[image: image2.jpg]



Fyrstur í röðinni er hrúturinn Ás.  Hann er fæddur árið 2004 í Ásgarði í Landbroti og hefur verið notaður alla tíð þar á búinu. Ás er kollóttur og hvítur að lit. Þrátt fyrir að vera fæddur á skaftfellskri grund  er ætterni hans þannig að þetta er meiri Strandahrútur en flestir kollóttu hrútarnir. Faðir hans er Snoddi 99-896 frá Heydalsá sem reynst hefur einhver allra öflugasti ærfaðir úr hópi stöðvarhrúta og margir haft orð á að ástæða væri að leita sonar hans til notkunar á stöð og er hann nú fundinn. Móðurfaðir hans er Dalur 97-838 frá Heydalsá og móðurmóðurfaðir Skjanni 92-968 frá Gröf. 
   Ás er sjálfur bollangur mjög vel gerður hrútur. Hann hefur reynst góður faðir sláturlamba, hefur 118 í BLUP einkunn fyrir fitu og 111 fyrir gerð eða 115,2 í kjötgæðaeinkunn. Nokkur reynsla er fenginn um hann sem ærföður og hefur hann reynst ákaflega vel sem slíkur en hann hefur 120 í BLUP einkunn fyrir mjólkurlagni og 104 fyrir frjósemi og nú í vor var frjósemi dætra hans langt umfram meðaltal búsins þannig að vænta má að hann bæti stöðu sína þar enn. Móðir hans hefur reynst farsæl og öflug afurðaær

  - At frá Hafrafellstungu

  At er fenginn frá Hafrafellstungu í Öxarfirði þar sem hann er fæddur árið 2006. At er hyrndur hrútur og hvítur að lit. Faðir hans er Cat 04-992 frá Sveinungsvík sem kom til nota á stöð haustið 2007 og eiga því bændur vítt um land afkvæmi hans á þessu hausti. Móðir hans Heiður 01-138 var dóttir Mána 98-552 sem var um árabil einn aðalkynbótahrútur búsins í Hafrafellstungu en hann var undan Njóla 03-826. 

At vakti athygli fyrir glæsilegan afkvæmahóp haustið 2007, en hann átti þá mun stærri afkvæmahóp en vanalegt er hjá veturgömlum hrútum. Fyrir þessi lömb er hann nú með BLUP mat 112 fyrir fitu og 144 fyrir gerð eða 124,2 fyrir kjötgæði. Einkunn hans fyrir gerð er ein sú hæsta sem er að finna og hann stendur ofarlega á lista yfir hæstu hrúta landsins fyrir kjötgæði. Sjálfur er At samanrekinn holdahnaus. BLUP einkunnir hans um afurðaeiginleika eru enn aðeins ætternismat og er 100 fyrir mjólkurlagni og 101 fyrir frjósemi en veturgamlar dætur hans sýndu frjósemi langt umfram jafnöldrur sínar á búinu vorið 2008 þannig að ljóst er að frjósemismat hans mun hækka verulega. Móðir hans var felld haustið 2007 en hún hafði verið með afbrigðum frjósöm og gefið úrvalsvel gerð sláturlömb. Sjálfur er At fæddur þrílembingur, albróðir hans var seldur til kynbóta að Ásgarði í Hvammssveit, heitir Stormur 06-475 og stóð efstur í afkvæmarannsókn þar á búinu haustið 2007 en þriðji albróðirinn var gott E lamb í sláturhúsi haustið 2006.

  - Bogi frá Heydalsá

 Bogi er fæddur árið 2004 hjá Ragnari Bragasyni á Heydalsá og verið þar notaður og þaðan fenginn. Þar hér hann Fróði en varð að afsala því nafni við komu á stöð af augljósum ástæðum. Bogi er kollóttur hrútur og hvítur að lit. Bogi er sonur Erps 01-919 en móðurfaðir Páfi 00-657 en þess má geta að sá vel þekkti kollótti kynbótahrútur Þyrill 94-399 á Heydalsá er tvöfaldur langafi hans. Hann hefur verið einn aðal kynbótahrútur þessa landsþekkta ræktunarbús á síðustu árum. BLUP mat hans fyrir kjötgæði er 130,2 sem skiptist í 137 fyrir fitu og 120 fyrir gerð, en það skipar honum í efsta sæti allra kollóttra hrúta í landinu, en tveir veturgamlir synir hans standa honum lítt að baki. Bogi er sjálfur feikilega bollangur og sterkbyggður með afbragðsgóða vöðvafyllingu. Nokkur reynsla er þegar fengin um dætur hans og er BLUP mat fyrir mjólkurlagni 107 og 106 fyrir frjósemi en stór hópur dætra hans vorið 2008 sýndi frjósemi mjög nálægt meðaltali búsins sem var mjög hátt. Hér er því óvanalega öflugur kynbótagrútur um alla mikilvægustu eiginleika í ræktunarstarfinu. Móðir hans fórst haustið 2007 en hún hafði verið frjósöm og öflug afurðaær.

  - Foss frá Smáhömrum

  Foss er fæddur á Smáhömrum vorið 2005 þar sem hann hefur verið notaður þar til hann nú kemur á stöð. Foss er hvítur og hyrndur og þannig fyrsti hyrndi hrúturinn sem kemur til notkunar á stöð af þessu þekkta ræktunarbúi (að vísu var Tígull 04-939 einnig hyrndur en forystukind). Foss er sonur Hyls 01-883 en synir hans eru mikið til skoðunar sem vænlegir stöðvarhrútar en sá hópur grisjast verulega við arfgerðagreiningu. Móðurfaðir Foss er Mjaldur 93-985 og móðurmóðurfaðir Ofsi 96-473 en ýmsir bændur munu hafa keypt afkvæmi hans við fjárkaup á síðasta áratug. 

Sjálfur er Foss ákaflega vel vaxinn kind og hefur öflugri frambyggingu en margir hálfbræðra hans, synir Hyls. Foss hefur verið að skila mjög góðum lömbum og hefur 115,6 í BLUP mat fyrir kjötgæði sem skiptist þannig að fyrir fitu hefur hann 126 og fyrir gerð 100. Rétt er að vekja athygli á því að mjög stór hópur afkvæma hans undanfarin haust hefur verið selt sem líffé og hjá hrútum sem þannig hagar til um gefa útreikningar vanmat á kjötgæðum. Sumir sona hans voru að gefa mjög athyglisverðar niðurstöður fyrir sláturlömb haustið 2007. BLUP mat um afurðaeiginleika er enn að mestum hluta ætternismat en þar hefur hann 101 fyrir mjólkurlagni og 99 fyrir frjósemi. Dætur hans á Smáhömrum vorið 2008 sýndu frjósemi mjög nálagt meðaltali jafnaldra sinna á búinu. Móðir hans hefur verið frjósöm og öflug afurðaær.

  - Garður frá Staðarbakka í Hörgárdal

	


[image: image6.jpg]


 Garður sem nú er kynntur kemur frá hinu þekkta ræktunarbúi á Staðarbakka í Hörgárdal þar sem hann er fæddur vorið 2005 og hefur verið notaður þar til hann nú flyst á stöð. Garður er hyrndur hrútur og hvítur að lit. Hann er annar af tveim fyrstu sonum Gára 02-904 sem nú koma til notkunar á stöðvunum, en móðurfaðir hans er Stapi 98-966 frá Oddgeirshólum. Garður er mjög vel vaxinn og sterklegur hrútur sem einstaklingur. Hann hefur gefið ákaflega góð sláturlömb og er BLUP mat hans um kjötgæði 121,8 og skiptist þannig að það er 115 fyrir fitu og 132 fyrir gerð.     


Vegna ungs aldurs er BLUP mat hans um afurðaeiginleika ánna að mestu enn byggt á ætternisupplýsingum en það er 101 fyrir mjólkurlagni og 108 fyrir frjósemi. Stór hópur ungra dætra hans vorið 2008 sýndi frjósemi frekar umfram jafnöldrur sínar á búinu. Móðir hans Purka 02-286 var með afbrigðum frjósöm sem ung ær en hefur heldur slakað á í þeim efnum síðustu ár en skilað afbragðs vænum og góðum lömbum.
  - Garpur frá Smáhömrum

 Garpur sem nú kemur til leiks er úr hinni landsþekktu ræktun kollótta fjárins á Smáhömrum þar sem hann fæddist vorið 2004 og hefur verið einn aðal kynbótahrúturinn á búinu síðustu ár. Hann er hvítur að lit og kollóttur. Faðir hans er Dalur 02-770 sem fengin var frá  Heydalsá undan Nettó 01-644 en móðurfaðir hans Ómur 01-701 sem var einn sona Sónars 97-860. Garpur er gríðarlega sterklegur hrútur með mjög jafna og góða bolbyggingu og þétt hold. Lömbin undan honum síðustu haust hafa verið áberandi þroskamikil og mjög vel gerð og hefur hátt hlutfall þeirra af þeim sökum farið í fjárkaup. BLUP einkunn hans um kjötmat er 116,4 sem skiptist sem 116 fyrir fitu og 117 fyrir gerð. Mat hans um afurðaeiginleika er enn að talsverðum hluta reist á ætternismati en það er 106 um mjólkurlagni og 97 fyrir frjósemi. Móðir hans er mjög frjósöm ær sem skilað hefur mjög vænum og vel gerðum lömbum á undangengnum árum.

  - Gotti frá Bergsstöðum á Vatnsnesi

Gotti er fæddur á hinu landsþekkta ræktunarbúi á Bergsstöðum á Vatnsnesi þar sem hann er fæddur vorið 2005 hefur verið notaður þar til hinn nú kemur á stöð. Gotti er hyrndur og hvítur að lit. Hann er annar tveggja sona Gára 02-904 frá Hesti sem nú koma sem nýir hrútar á stöð. Móðurfaðir hans er Deli 98-094 einn öflugasti ærfaðir sem fram hefur komið í ræktunarstarfinu hér á landi og stóð að baki mæðum hrútanna þriggja sem komu frá Bergsstöðum á stöðvarnar haustið 2005. Móðurmóðurfaðir Gotta er síðan Glói 94-617 sem um langt árabil var einn helsti kynbótahrúturinn á Bergsstöðum. Gotti er mjög öflugur og bollangur hrútur með þykka vöðva. Hann hefur verið að skila afburða góðum sláturlömbum og er BLUP mat hans fyrir kjötgæði á topplistanum með 124 sem skiptist sem 128 fyrir fitu og 118 fyrir gerð. Vegna ungs aldurs er BLUP mat um afurðaeiginleika enn að meirihluta byggt á ætterni en það er 104 fyrir mjólkurlagni og 102 fyrir frjósemi. Allstór hópur ungra dætra hans sýndi frjósemi nokkuð umfram jafnöldrur sínar á búinu vorið 2008. Móðir hans hefur verið frjósöm og skilað feikilega vænum og vel gerðum dilkum.

  - Kjói frá Sauðadalsá

Kjói sem hér er kynntur til leiks kemur af einu mesta afurðabúi í sauðfjárbúskap á Íslandi, Sauðadalsá á Vatnsnesi þar sem hann fæddist vorið 2004 og verið notaður þar til þessa dags. Kjói er hvítur að lit og kollóttur. Faðir hans er Spói 98-163 sem fenginn var frá Gröf á Vatnsnesi þar sem var landþekkt afurðafé sem nú er því miður fallið en móðurfaðir hans Lopi 01-177 var sonur Hnykils 95-820. Þegar ættir Kjóa eru skoðaðar nánar rekur hann sig mikið til nokkurra öflugra kynbótahrúta sem fjárræktarfélagið á Vatnsnesi keypti í Kirkjubólshreppi haustið 1987 og reyndust sumir frábærir kynbótahrútar á ýmsum búum á Vatnsnesi. 

Kjói er stór kind, mjög langvaxinn með mikla vöðvafyllingu. Hann hefur verið að skila afbragðs þroska hjá sláturlömbum og góðri gerð og hefur 117,4 í BLUP kynbótamat fyrir kjötgæði sem skiptist þannig að fitumatið gefur 121 en gerðin 112. BLUP kynbótamat hans um afurðaeiginleika er 119 fyrir mjólkurlagni sem er með því hæsta sem gerist en fyrir frjósemi er það 97. Allmargar dætur hans vorið 2008 sýndu frjósemi sem tæplega náði meðaltali búsins en þar þarf nokkuð til þar sem meðalfrjósemi ánna er nokkuð umfram tvö lömb fædd. Móðir hans hefur verið úrtökugóð afurðaær og oftar en ekki þrílembd og þannig er Kjói sjálfur fæddur sem þrílembingur hjá tvævetlu.

 - Krókur frá Staðarbakka í Hörgárdal

 Krókur er fenginn úr hinni öflugu ræktun á búinu á Staðarbakka í Hörgárdal þar sem hann er fæddur vorið 2005 og verið þar notaður þar til hann nú kemur til notkunar á sæðingastöð. Krókur er hvítur að lit og hyrndur. Hann er sonur Tuma 04-141 en sá hrútur var undan Grími 01-928 sem fenginn var frá Staðarbakka á stöð á sinni tíð. Móðurfaðir hans er Flotti 98-850 og móðurmóðurfaðir Prúður 94-834, þannig að víða á hann að sækja mikla vöðvasöfnun. Krókur er fádæma þéttvaxinn og vel gerður einstaklingur. Hann vakti strax haustið 2006 mikla athygli fyrir einstaka flokkun sláturlamba undan honum um gerð. BLUP mat hans um kjötgæði er 118,6 en all ójafn skipt þar sem það er 93 fyrir fitu og 157 fyrir gerð og skipar hann sér þar því í annað sæti hrútanna í landinu. Vegna ungs aldurs byggir BLUP mat um afurðaeiginleika enn mikið á ætternismati en það er 102 fyrir mjólkurlagni og 95 fyrir frjósemi. Vorið 2008 sýndi allstór hópur ungra dætra hans nokkra yfirburði umfram stöllur sínar á búinu og má því vænta þess að frjósemismat hans muni hækka talsvert. Móðir hans Dröfn 03-331 hefur verið frjósöm og farsæl afurðaær.

  - Púki frá Bergsstöðum

 Púki sem nú er kallaður til leiks kemur frá Bergsstöðum á Vatnsnesi þar sem hann er fæddur vorið 2006 og notaður næstu tvö árin. Hann er hvítur og hyrndur. Að baki honum stendur mjög þétt ræktun. Faðir hans Ári 04-086 vakti strax veturgamall feikilega mikla athygli en er því miður með áhættuarfgerð en hann er sonur Áls 00-868 og móðurfaðir hans er Túli 98-858. Móðurfaðir Púka er Lúði 02-085 sem var sonur Lóða 00-871 og þannig stallari Lása 02-944 en móðurmóðurfaðir Púka er sá margfrægi Deli 98-094. Púki er með afbrigðum vel gerður og vöðvaþykkur einstaklingur. Kjötmat sláturlamba undan honum haustið 2007 var með afbrigðum og BLUP mat hans fyrir það gefur kjötmatseinkunn 124 sem skiptist sem 126 fyrir fitu og 121 fyrir gerð og er hann þannig í flokki hæstu hrúta í landinu. BLUP mat hans fyrir afurðaeiginleika er enn vegna aldurs hans eingöngu ætternismat en það er 109 fyrir mjólkurlagni og 108 fyrir gerð. Vorið 2008 sýndi allstór hópur veturgamalla dætra hans á Bergsstöðum með afbrigðum mikla frjósemi. Móðir hans hefur verið vel frjósöm og öflug afurðaær, skilað bæði mjög vænum og feikilega vel gerðum lömbum að hausti.

 - Shrek frá Kollsá í Hrútafirði

Shrek sem nú er kallaður á sviðið kemur frá Kollsá í Hrútafirði þar sem hann er fæddur vorið 2005 og notaður þar síðustu þrjú árin. Hann er hvítur að lit (ekki grænn eins og sumir hafa spurt) og kollóttur. Faðir Shreks er Heydal 02-212 sem fenginn var frá Heydalsá sonur Baugs 01-743 og hefur Heydal reynst frábær ærfaðir en móðurfaðir Shreks er Dalur 97-470 sem á sinni tíð var keyptur til kynbóta frá Steinadal. Shrek er sjálfur mjög þykkvaxinn og vel vöðvaður einstaklingur. Hann hefur verið að skila mjög góðum sláturlömbum og er BLUP mat hans um kjötgæði 115,6 sem skiptist sem 114 fyrir fitu og 118 fyrir gerð. BLUP mat um afurðaeiginleika byggir vegna ungs aldurs hans enn mikið á ætternismati en það er 118 fyrir mjólkurlagni og þannig með því hæsta sem sést en fyrir frjósemi er það 103. Nokkur fjöldi ungra dætra hans á Kollsá sýndu vorið 2008 hagstæðan samanburð um lambafjölda þrátt fyrir góða frjósemi ánna á búinu. Móðir hans hefur verið frjósöm og góð afurðaær.

  - Smyrill frá Smyrlabjörgum

Smyrill sem hér birtist á sjónarsviðinu er fæddur á Smyrlabjörgum vorið 2004 og var seldur til lífs sem lamb á bú utan skýrsluhalds en Sigurbjörn fylgdist þar með afkvæmum hans og fékk hann aftur til notkunar á fæðingarbúinu þaðan sem hann var fluttur á stöð sumarið 2008. Á heimabúi hét hrúturinn Móri en rétt  þótti að breyta nafni til að forðast brenglun við eldri nýfallna höfðingja. Smyrill er mórauður að lit og hyrndur og er því nú loksins kominn þannig hrútur til notkunar á stöðvunum eftir margra ára leit. Smyrill er undan Mosa 03-545 sem var undan Seðli 01-902 en móðurfaðir hans Esra 97-302 var einn af öflugustu sonum Garps 92-808 frá Lækjarhúsum og mun Smyrill líklega mest skyldleikaræktaði hrútur frá Garpi sem komið hefur á stöðvarnar og mun ýmsum þykja merkilegt. Smyrill er bollangur, sterklegur og vel byggður. Hann hefur verið að gefa mjög góð sláturlömb og er BLUP mat hans um kjötgæði 117,8 sem skiptist sem 115 fyrir fitu og 122 fyrir gerð. BLUP mat um afurðaeiginleika sem enn byggir að mestu leyti á ætternismati er 98 bæði fyrir mjólkurlagni og frjósemi. Stór hópur veturgamalla dætra hans á Smyrlabjörgum vorið 2006 stóð jafnöldrum sínum á búinu heldur að baki um fjölda fæddra lamba. Fela 01-145 móðir hans hefur verið mjög frjósöm og prýðisgóð afurðaær.

- Undri frá Heydalsá

Undri er fenginn úr hinni landsþekktu ræktun á Heydalsá þar sem hann er fæddur vorið 2005 og verið notaður þar þar til nú. Undri er hvítur að lit og kollóttur. Faðir hans er Kútur 03-937 sem því miður notaðist aðeins eitt ár á sæðingastöð en sýndi sig þar sem einn allra öflugasti kollótti hrútur sem þar hefur verið með tilliti til kjötgæða. Móðurfaðir Undra er Bylur 98-562 sem var einn fjölmargra sona Þyrils 94-399 sem víða er að finna þegar ættir Undra eru raktar ögn lengra. Undri er mjög vel gerður og þéttvaxinn einstaklingur. Hann hefur verið að gefa mjög góð sláturlömb og er BLUP mat hans um kjötgæði 119 og skiptist sem 1123 fyrir fitu og 113 fyrir gerð. BLUP matið fyrir afurðaeiginleika er að mestu enn byggt á ætternisupplýsingum en það er 108 fyrir mjólkurlagni 101 fyrir frjósemi. Nokkur hópur ungra dætra hans á Heydalsá vorið 2008 sýndi jákvæðan samanburð við jafnöldrur sínar á búinu þó að frjósemi á búinu væri mjög góð. Móðir Undra hefur verið frjósöm og drjúg afurðaær.
- Ylur frá Hjarðarfelli

Ylur kemur úr hinni landsþekktu ræktun á Hjarðarfelli þar sem hann er fæddur vorið 2005 og hefur verið notaður þar til þessa. Þar bar hann nafnið Bylur en varð að leggja það niður af augljósum ástæðum. Hann er hvítur að lit og hyrndur. Hann er sonur Hyls 01-883 en synir hans eru mikið undir smásjánni hjá stöðvunum. Móðurfaðir hans er Sekkur 97-836 frá Hesti og móðurmóðurfaðir Álfur 90-973 frá Mávahlíð. Ylur er líkt og synir Hyls bollangur, sterklegur með þykka vöðva. Hann hefur skilað góðum kjötgæðum hjá sláturlömbum og BLUP mat um kjötgæði 119 sem skiptist sem 125 fyrir fitu og 110 fyrir gerð. BLUP mat um afurðaeiginleika er enn að stærri hluta ætternismat og er 106 fyrir mjólkurlagni og 100 fyrir frjósemi. Tveggja vetra dætur hans á Hjarðarfelli vorið 2008 voru fáar en hefðu mátt vera frjósamari en veturgömlu ærnar voru fleiri og frjósemi þeirra var vel umfram jafnöldrurnar á búinu. Móðir Yls 00-061 var felld haustið 2007 en hún hafði verið ágætlega frjósöm og mikil afurðaær.
  - Fannar frá Ytri-Skógum undir Eyjafjöllum

Fannar er fenginn úr afkvæmarannsókninni á Ytri-Skógum undir Eyjafjöllum haustið 2008 sem nú er nýlega lokið. Þar voru átta hrútar í rannsókn og sýndi hópurinn undan Fannari þar afgerandi yfirburði. Fannar er veturgamall og því enginn reynsla um afkvæmi hans önnur en þessi. Hann er úr hinni þekktu ræktun á Skógum. Faðir hans er Alki 06-297 sem sýndi góðar niðurstöður í rannsókninni haustið 2007, en móðir hans Rjúpa 06-505 er dóttir Bletts 05-967. Fannar er þannig gemlingslamb en móðir hans var tvílembd í ár, tvævetlan. Sjálfur er Fannar með afbrigðum glæsilegur einstaklingur. BLUP mat hans fyrir afurðaeiginleika ánna er þannig eingöngu ætternismat en það er 102 fyrir mjólkurlagni og 101 fyrir frjósemi. Hrútlömbin undan honum sýndu eins og áður segir afgerandi yfirburði í rannsókninni. Einkunn hans úr skoðun og mati lifandi lamba var 157 sem eru fáheyrðir yfirburðir. Kjötmatseinkunn fyrir sláturlömbin var 121 og heildareinkunn þannig 139. Sláturlömbin voru 16,1 kg að meðaltali í fallþunga og sýndu verulega yfirburði úr mati fyrir gerð og fitumatið nokkru hagstæðara en meðaltalið í rannsókninni. Hér virðist því kominn mjög áhugaverður hrútur

Viðbætur um nýja hrúta á sæðingastöðvarnar - 
[image: image1.jpg]


Nú er búið að velja síðustu hrútana sem koma nýir til notkunar á sauðfjársæðingastöðvunum haustið 2007. Þetta eru þeir hrútar sem komu úr afkvæmarannsókninni á fjárræktarbúinu á Hesti í Borgarfirði.
   Haustið 2008 voru 13 hrútar þar í rannsókn. Að þessu sinni var munur á milli afkvæmahópanna minni en oft hefur verið og engir hrútar sem sýndu afgerandi yfirburði um flesta þætti líkt og verið hefur á síðustu árum. Valdir voru til notkunar á stöðvunum fjórir hrútar sem hér verða kynntir á næstu dögum. Allir eru þessir hrútar veturgamlir fæddir haustið 2007.  

Dökkvi frá Hesti

Dökkvi er undan Bifur 06-994 en móðir hans er númer    04-390 og er hann þannig sammæðra Kveik 05-965. Dökkvi er svartur að lit og hyrndur. Hann er mjög vel gerður einstaklingur, þéttvaxinn og holdgróinn.

   Fallþungi hrútlambanna í afkvæmarannsókninni var nákvæmlega á meðaltali eða 15,9 kg, en kjöthlufall þeirra var hærra en hjá flestu hinna hópanna. Þykkt bakvöðva mæld í ómsjármælingu var 27,2 mm að jafnaði sem var þriðji besti hópurinn og lögun bakvöðva sú næstbesta hjá þessum hópi, og hjá gimbrum var lögun bakvöðva sú besta hjá dætrum Dökkva. Í kjötgæðaþáttum rannsóknar voru niðurstöður talsvert hagstæðari en meðaltal hennar um alla þætti, en lærastig voru 3,8 og meðaltal um gerð í kjötmati 10,1 og fyrir fitu 5,3
  - Freyðir frá Hesti

Annar í röð hrútanna frá Hesti er Freyðir. Hann á að föður Flúðar 06-197 en sá hrútur var sonur Hyls 01-883 en móðir hans ein fjölmargra dætra Lonta 00-088 á Hesti. Móðir Freyðis er hins vegar ær 03-290 og er hann því sammæðra Rafti 05-966. Freyðir er hvítur að lit og hyrndur. Sem einstaklingurinn er hann samanrekinn holdaköggull með sérlega vel lagaðan og þykkan lærvöðva.
   Fallþungi hrútlambanna undan honum í afkvæmarannsókninni var örlítið undir meðaltalinu í henni eða 15,7 kg en kjöthlutfall þeirra það hagstæðasta hjá nokkrum af afkvæmahópunum. Bakvöðvaþykkt hrútlambanna í rannsókninni var nokkuð yfir meðaltal eða 26,7 mm og samanburður úr þeim mælingum hjá gimbrunum var enn hagstæðari og hópurinn undan Freyði þar með næstþykkastan vöðva allra hópanna. Niðurstöður fyrir kjötgæðaþætti voru mjög jákvæðar. Lærastig þau næsthæstu eða 3,8 og meðaltölin úr kjötmatinu 10,6 fyrir gerða sem var það þriðja besta og fitumat 5,2 sem var hagstæðasta niðurstaða allra hópanna í rannsókninni.

Mjöður frá Hesti

Þriðji í röð hrútanna frá Hesti er Mjöður. Hann er undan Bjór 06-183, en sá hrútur var sonur Brimils 04-153 og er Mjöður þannig skyldastur Bifri 06-994 af sæðingarstöðvarhrútum frá Hesti. Móðir Mjaðar er ær 01-086, sem er ein örfárra dætra Kóngs 97-847 frá Stóru-Mörk á Hesti, en móðurmóðurfaðir Mjaðar er Garpur 92-808. Hann er því fjarskyldari öðrum stöðvarhrútum frá Hesti en hinir hrútarnir sem nú koma þaðan nýir á stöð. Mjöður er hvítur að lit og hyrndur. Sem einstaklingur er hann öflug kind með þykka og val lagaða vöðva.
   Hrútlömbin undan honum í afkvæmarannsókninni sýndu vænleika talsvert yfir meðaltal eða meðalfallþungi 16,2 kg. Í ómsjármælingum var vöðvaþykkt bæði hjá hrútum og gimbrum nokkuð yfir meðaltali, 26,7 mm að jafnaði hjá hrútlömbunum og lögun bakvöðvans hjá þeim sú næstbesta hjá hópunum í rannsókninni. Kjötgæðamælingarnar voru mjög jákvæðar, lærastig þau hæstu eða 3,9. Úr kjötmati var meðaltal fyrir gerð 10,8, það næstbesta í rannsókninni og meðaltal úr fitumati 5,5.

Prjónn frá Hesti

 Prjónn er hinn síðasti í röð Hestshrúta sem kynntur er til sögunnar. Hann er sonur Þráðar 06-996 en móðir hans er ær 05-110, sem er ein dætra Gadds 04-950, en móðurmóðurfaðir hans er Askur 97-935 frá Svínafelli. Að honum standa því sterkir stofnar úr ræktuninni. Prjónn er hvítur að lit og hyrndur. Sem einstaklingur er hann prýðilega bollangur, öflugur og ákaflega vel gerður hrútur með stælta vöðva.
   Hrútlömbin undan honum í afkvæmarannsókninni voru nær meðaltali í fallþunga eða 15,8 kg í meðalfallþunga. Rétt er að vekja á því athygli að mun hærra hlutfall hrútlamba undan honum var tekið frá til ásetnings en undan hinum hrútum og eru þau lömb hvergi með í niðurstöðum rannsóknarinnar en má vænta þess að þau hefðu bætt en frekar allra niðurstöður afkvæmahópsins hefðu þau komið til slátrunar. Þykkt bakvöðva var heldur undir meðaltali í rannsókninni en lömbin mældustu með minni fitu á baki en undan öðrum hrútum úr rannsókninni. Niðurstöður fyrir kjötmatsþætti voru mjög jákvæðar. Lærastig voru 3,8 að jafnaði og meðaltal fyrir gerð var 10.9 í kjötamti eða það besta fyrir alla afkvæmahópana og meðaltal í fitumati var 5,7.

